Gwasanaethau Boreol i Ysgolion Uwchradd  -  gol. Catrin Lewis


DWYLO
· Emyn

· Yn ein gwasanaeth y bore ’ma rydyn ni’n mynd i feddwl am ddwylo.  Defnyddiwn ein dwylo i wneud pob math o bethau.  Mae rhai wedi cael doniau arbennig ac yn defnyddio’r dwylo i arddangos y doniau hynny, er enghraifft y pianydd, yr arlunydd, y crochenydd, y saer ac yn y blaen. 
· Mae’r siŵr bod sawl un ohonoch wedi gweld y darlun enwog yma, Y Dwylo’n Erfyn  neu The Praying Hands.  Almaenwr o’r enw Albrecht Dürer oedd yr arlunydd.  Roedd gan Albrecht a’i frawd hynaf ddawn arbennig i arlunio.  Dymuniad y ddau oedd mynd i’r coleg i berffeithio eu crefft.

· Ond roedd yr arian yn brin.  Penderfynodd yr hynaf ohonynt fynd allan i weithio i dalu am addysg Albrecht.  Gwnaethant gytundeb â’i gilydd – byddent yn cymryd eu tro i weithio er mwyn talu am addysgu y llall.

· Aeth Albrecht i’r coleg a daeth yn arlunydd gwych.  Ond yn anffodus, pan ddaeth yr amser i’r brawd hynaf fynd i’r coleg roedd e wedi colli’r awydd a’r gallu i arlunio.  Roedd ei ddwylo wedi mynd yn fawr ac yn arw o ganlyniad i’w waith caled. 

· Fodd bynnag, penderfynodd Albrecht na châi aberth ei frawd hynaf fynd yn angof a phenderfynodd dynnu llun dwylo ei frawd.  Dyna sut y cafwyd y llun Y Dwylo’n Erfyn.
· Mae’n bosib i bob un ohonom ddefnyddio’n dwylo mewn ffordd dda neu ddrwg.  Gallwn gysuro neu daro, gallwn anwylo neu godi dwrn. Gallwn roi neu ddwyn.

· Cofiwn am Iesu Grist a’r ffordd y bu iddo ef ddefnyddio’i ddwylo.  Mae sawl hanes yn y Testament Newydd sy’n sôn amdano’n estyn ei law i gyfeiriad pobl anghenus.  Dyma hanes o bennod gyntaf Efengyl Marc yn y Testament Newydd.

Iesu'n iacháu llawer o bobl

29 Yn syth ar ôl gadael y synagog, dyma nhw'n mynd i gartre Simon ac Andreas, gyda Iago ac Ioan. 30 Yno roedd mam-yng-nghyfraith Simon yn ei gwely yn dioddef o wres uchel. Dyma nhw’n dweud wrth Iesu, 31 ac aeth e ati a gafael yn ei llaw, a'i chodi ar ei thraed. Diflannodd y tymheredd oedd ganddi, a dyma hi’n codi a gwneud pryd o fwyd iddyn nhw.
32 Wrth i’r haul fachlud y noson honno dechreuodd pobl ddod at Iesu gyda phobl oedd yn sâl neu yng ngafael cythreuliaid. 33 Roedd fel petai’r dref i gyd yno wrth y drws! 34 Dyma Iesu'n iacháu nifer fawr o bobl oedd yn dioddef o wahanol afiechydon. Bwriodd gythreuliaid allan o lawer o bobl hefyd. Roedd y cythreuliaid yn gwybod yn iawn pwy oedd Iesu, ond roedd yn gwrthod gadael iddyn nhw ddweud gair.
Gweddïwn
Diolch i ti , O Dduw, am ein creu yn gryf ac yn iach gyda’r gallu i ddefnyddio’n dwylo fel y mynnom.  Diolch am bob dawn a roddaist i ni.  Diolch am fywyd a gwaith yr Arglwydd Iesu Grist.  Diolch ei fod ef bob amser yn barod i helpu eraill.  Gwna ni yn debyg iddo.

